
Tenpluak, ermitak... noren jabetza? 

Pedro Leoz 

Nafarroako Ondarea Babesteko Plataformako kidea 

Joan den maiatzean prentsa artikulu bat agertu zen, Eskandalu monumentala izenburupean eta Jose Mari Esparza Zabalegik izenpeturikoa. Artikulu haren bidez, herria eta Nafarroa ohartarazi nahi izan zituen Iruñeko Artzapezpikutzaren egintza batez, zeinak erregistro zibiletan sartu baitzituen parrokiaren tenpluak, ermitak, etxeak eta abar. «Nafarroaren historian inoiz egindako jabetzerik bidegabeentzat» jo zuen Esparza Zabalegik. Artikuluan oinarri historikoak erabili zituen arrazoibide gisa: tenplu horiek eta gainerako kultura ondarea gure herriek berek eraiki izan dituztela. Zenbait udalerriri dagokionez, kontabilitateko datu batzuk aditzera eman zituen, hala nola zenbat kostatu zen erretaula 1952an, edo tenpluaren eraberritzea pegar ardoen bidez ordaindu zutela. Atzo bertan ikusi ahal izan genuen Iruñeko Udalak 1717an ordaindu zuela San Fermin kapera, Elizbarrutiak berriki pribatu bihurtu duena. Udal edo kontzeju bakoitzeko agiritegietara joz gero, antzeko datuak aurkituko ditugu. 

Artikuluaren egileak benetako egintza batean jarri zuen arreta: jabetza tituluak aukera ematen zuela Legeak jabeei ezarritako edozein eskubidetarako, esate baterako, ondasunak besterentzeko. Egiaz, hala gertatu da dagoeneko zenbait herri txikitan. Ibirikun, adibidez, egun batean bertako bizilagunak konturatu ziren parrokia etxeak -mendez mendeko auzolanari esker zutik zirauenak- jabe bat zuela, Artzapezpikutzak erosia baitzuen. Aritzalako bizilagunek jakin ahal izan zutenez, Artzapezpikutzak 180.303,63 euroren truke saldu zituen parrokiaren etxea eta baratzea, bizilagunei kontsultarik egin gabe eta inolako argibiderik eman gabe, ez salmentari buruz ez dirutza haren hartzaileari buruz. 

Artzapezpikutzak zehaztasun batzuk egin zituen horren inguruan, Prentsa Bulegoaren bitartez. Hitz hauek erabili zituen: «Indarrean dagoen legeriaren arabera (...), legezko formalitatea izan dezaten, eta dagozkien ondorio guztiak izan ditzaten erregistratu dira». Beste atal batzuetan, elkarte kristauek egindako ahalegina aitortu eta eskertu zuen: «Askatasun eta borondate osoz sortu eta atxiki baitzituzten instituzio eta zerbitzu horiek». Beste atal batean, berriz, honako hau zehaztu zuen: «Jabetza ondasun horiek ez dira erregistratu, inolako irabazirik ateratzeko asmoz, baizik eta legezkotasun arrazoiengatik». 

Albiste horiek laster batean zabaldu dira, eta esan dezakegu alarma sozial antzeko bat sortu dela gure herrietako sektore guztietan, guztiak ere nor berearen hain zaleak izaki. Gogoan izan behar dugu, halaber, erlijioaren fenomenoak gure herrietan jasan duen aldaketa. Duela berrogeita hamar urte, herri bakoitzean meza bat baino gehiago ematen zuten egunean, eta tenpluak fededunez gainezka izaten ziren. Gaur egun, meza bakarra ematen dute, eta jende gutxik parte hartzen du. Iruñeko artzapezpikua bera ere kexu agertu izan da inoiz edo behin, Nafarroan igandeetako mezetan nabaritu izan den jendearen gutxitze hori dela eta. 

Artzapezpikutzak egindako txostenaren eta jabetza erregistroa ikertu duten zenbait udalerriren lekukotzaren arabera, legez Artzapezpikutzaren jabetzakoak dira dagoeneko parrokiaren tenplu, ermita, etxe, baratze eta are hilerri gehienak ere. Erregistro horri jarraiki, eta zuzenbide zibilaren arabera, horien salmentak legezkoak dira -nahiz eta esan eskrituratzeak ez zirela interes ekonomikoengatik egin-. 

Kaleko jendearen artean ustekabea, sumindura edo arbuioa eragiteaz gainera, galdera bera sorrarazi du guztiengan: moral aldetik, horrelakorik egin ote dezake Eliza katolikoak? 

Tamalgarria da halako garrantziko gai baten inguruan, eta herriko bizilagun guztiei erasaten dien batean, Artzapezpikutzak legezko argudioak baino ez erabiltzea. Nire ustez, Nazareteko Jesusengan sinesten dugunok Hark hitzemandako iturrian asebetetzen ditugu oraindik ere gure gosea eta egarria: «... zeren nik emango diodan ura betiko iturburu bihurtuko baitzaio barruan»(Jn 4,14). Hark ez zituen tenpluak eraiki, eta, Jerusalemgo tenpluan egiten ziren gehiegikeriak ikusi zituelarik, haserre bizian, zigorra eskuetan hartu eta justuki oldarturik, beren negozioekin haren izen ona lohitzen zutenen aurka ekin zuen. 

Alderdi bat nabarmendu nahi dugu: zergatik ez dira parrokia guztiak erregistratu? Erantzuna argi eta garbi dago. Zenbait apaizek, Vatikanoko II. Kontzilioaren doktrina berritzaileen zaleagoak eta haietatik gertuago izaki, uko egin zioten beren agindupeko parrokiak notariotza batean eskrituratzeari. 

Ona da gogora ekartzea Vatikanoko Kontzilioan gertaturikoa. Aita santuak egin zuen hartarako deialdia, eta honako ideia edo proposamena hedarazi zuen: «Unescori entregatu behar zitzaizkiola Vatikanoaren museoak, gizateriaren ondare gisa». Gogoetarako eta autokritikarako unea zen hura Eliza katolikoarentzat, jatorrizko garaira itzultzekoa. Alderdi kontserbadoreek bertan behera itoarazi zuten haren proposamena. Zorionez, egitasmo hura egia bihurtu zen Txileko elizbarrutian, Larrain artzapezpikuari esker, eta, Ekuadorren, Proañori eta beste hainbati esker. Finka guztiak, ez baitziren txikiak, errentan hartuta lantzen zituztenei eman zizkieten jabetzan. 

Historiak diosku Ebanjelioak sekulako indarra izan zuela ez tenplurik ez beste inolako jabetzarik ez zeukanean. Sarri askotan ezkutuan egin behar izaten zituzten bilerak. Jesusen ondoren, hala hedatu zen kristautasuna ia 300 urtean; baina bai orduko politikariek, bai egungoek beren inguruan eduki nahi izan dute erlijioaren fenomenoa. Erromako Inperioak bere kabuz ikusi ahal izan zuen herritarren gehiengoak nola aldentzen ziren jainkoengandik, zesar bakoitzak bere botere inperialari eustearren sorturikoengandik. Haien ordez, bestelako ikuspegi jainkozkoak sortu zituen kristautasunak herri erlijiozaletasunean. Konponbide erraza izan zuen: Konstantino enperadoreak, kristau bihurtu ere egin gabe, ediktu bat eman zuen, eta, haren bidez, kristautasuna bihurtu zen Erromako Inperioko Eliza ofizial. Indar hura aldatu egin zen, eta kristautasun ofizial bihurtu, eta Ebanjelioaren bizitasuna ahulduz joan zen. Katolizismoaren barreneko borroka betierekoa izan da: boterearen pribilegioak edo Ebanjelioarekiko leialtasuna. 

Nire ustez, Artzapezpikutzak udalerriekin hitz egiteko jarrera agertuko balu, onuragarria izango litzateke bai haientzat bai gure herri nafarrarentzat. 

